
1. Իրավական ակտի ընդունման անհրաժեշտությունը 
Ներկայացվող նախագծի նպատակը երեխա ունեցող ընտանիքների բնակարանային ապահովության պետական աջակցության ծրագրերի իրականացման ընթացակարգերի, պայմանների և դրույթների հստակեցումն ու պարզեցումն է, ինչպես նաև շահառուների շրջանակի ընդլայնումը։ 
1.1. Կարգավորման հարաբերությունների ներկա վիճակը և առկա խնդիրները
ՀՀ կառավարության 2020 թվականի մայիսի 14-ի N 968-Լ որոշմամբ սահմանվել են երեխա ունեցող ընտանիքների բնակարանային ապահովության պետական աջակցության 2020-2023 թվականների ծրագրերը, իսկ ՀՀ կառավարության 2020 թվականի հուլիսի 9-ի N 1167-Լ որոշմամբ հաստատվել է երեխա ունեցող ընտանիքների բնակարանային ապահովության պետական աջակցության ծրագրի իրականացման պայմանագրի օրինակելի ձևը։
Ծրագրերը մեկնարկել են 2020 թվականի հուլիսի 1-ին։ Մասնավորապես, իրականացվում են հետևյալ նպատակային ծրագրերը.
ա) միանվագ դրամական աջակցության ծրագիր (մարզային բնակավայրերում հիփոթեքային վարկով բնակարան ձեռք բերելու կամ անհատական բնակելի տուն կառուցելու համար տրամադրվում է միանվագ դրամական աջակցություն).
բ) կանխավճարի ապահովագրության ծրագիր (հիփոթեքով բնակարան ձեռք բերող շահառուին տրամադրվում է դրամական աջակցություն՝ կանխավճարի ապահովագրության տարեկան ապահովագրական վճարը վճարելու համար).
գ) երեխայի ծննդյան աջակցության ծրագիր (հիփոթեքային վարկ մարող ընտանիքում երեխա ծնվելու դեպքում տրամադրվում է միանվագ դրամական աջակցություն)։
Վերոնշյալ նպատակային ծրագրերի ընթացակարգերը խիստ սահմանափակում են շահառուների շրջանակը, ինչի արդյունքում շահառուները, բավարարելով ծրագրերով սահմանված պահանջներին (հիմնական պայմաններին), չեն ընդգրկվում ծրագրերում։    
1.2. Առկա խնդրի առաջարկվող լուծումը 
Հաշվի առնելով իրավակիրառական պրակտիկան՝ առաջարկվում է համապատասխան լրացումներ և փոփոխություններ կատարել ՀՀ կառավարության 2020 թվականի մայիսի 14-ի N 968-Լ և 2020 թվականի հուլիսի 9-ի N 1167-Լ որոշումներում։ 
2. Կարգավորման առարկան 
Ներկայացվող նախագծով առաջարկվում է պարզեցնել երեխա ունեցող ընտանիքների բնակարանային ապահովության պետական աջակցության ծրագրերի իրականացման ընթացակարգերը և հստակեցնել դրույթները։ 
Նախագծի 1-ին կետի 1-ին ենթակետով նախատեսված անցումային դրույթով կարգավորվում են այն դեպքերը, երբ շահառուն, բավարարելով ՀՀ կառավարության 2020 թվականի մայիսի 14-ի N 968-Լ որոշման հավելվածի 21-րդ կետով սահմանված պայմաններին, չի ընդգրկվել կանխավճարի ապահովագրության ծրագրում, քանի որ կանխավճարի ապահովագրության ծրագրում ընդգրկվելու համար ՀՀ կառավարության 2020 թվականի հուլիսի 9-ի N 1167-Լ որոշմամբ սահմանված պայմանագիր կնքած կազմակերպությանը դիմել է մինչև այդ պայմանագիրը կնքելը։ Խնդիրը պայմանավորված է նաև նրանով, որ Երեխա ունեցող ընտանիքների բնակարանային ապահովության պետական աջակցության ծրագրի իրականացման պայմանագրի օրինակելի ձևը հաստատվել է 2020 թվականի հուլիսի 9-ին, որից հետո առնվազն մեկ ամիս տևել է կազմակերպությունների հետ պայմանագրերի կնքման գործընթացը։ Գործնականում եղել են նաև դեպքեր, երբ պայմանագիրը կնքվել է, սակայն կազմակերպությունը ներքին կանոնակարգերի մշակման պատճառով, ավելի ուշ է սկսել բնակարանային ապահովության պետական աջակցության ծրագրերի իրականացման համար անհրաժեշտ տեղեկությունների (N 1 ձև)՝ լիազոր մարմնին ներկայացման գործընթացը։ Եվ արդյունքում շահառուն, բավարարելով կանխավճարի ապահովագրության ծրագրի հիմնական պահանջներին, 2020 թվականի հուլիսի 1-ին կամ դրանից հետո ձեռք բերելով անշարժ գույք, չի ընդգրկվել կանխավճարի ապահովագրության ծրագրում։ Այս փոփոխության արդյունքում պետական բյուջեի ծախսերը կարող են ավելանալ մինչև 0,5%-ով։ Լրացուցիչ ֆինանսավորման անհրաժեշտություն առաջանալու պարագայում, այդ միջոցները նախատեսվում է ապահովել 2021 թվականի օգոստոսի 12-ի թիվ 1319–Ն որոշմամբ  վերաբաշխված ռեսուրսների հաշվին։ 
ՀՀ կառավարության 2020 թվականի մայիսի 14-ի N 968-Լ որոշման հավելվածի.
1) 27-րդ կետում առաջարկվող փոփոխությամբ հստակեցվում է, որ երեխայի ծննդյան աջակցության ծրագրի շրջանակներում աջակցության չափը հաշվարկվում է դիմելու օրվա դրությամբ առկա մնացորդային մայր գումարի հիման վրա։ Գործնականում լինում են դեպքեր, երբ երեխայի ծնվելուց հետո, շահառուն մի քանի ամիս սպասում է, որպեսզի բավարարի 12 ամիս հիփոթեքային վարկի մարումներ ունենալու պայմանին, այնուհետ դիմում է երեխայի ծննդյան աջակցության ծրագրում ընդգրկվելու համար (բայց մինչև երեխայի 1 տարին լրանալը)։ Սակայն, այդ ընթացքում շահառուն հիփոթեքային վարկի գծով կատարում է վաղաժամ մարումներ, որի արդյունքում երեխայի ծննդյան ամսվա 1-ի դրությամբ վարկի մնացորդային մայր գումարն էապես տարբերվում է դիմելու օրվա դրությամբ վարկի մնացորդային մայր գումարից։ Նույնիսկ հնարավոր են դեպքեր, երբ երեխայի ծննդյան ամսվա 1-ի դրությամբ վարկի մնացորդային մայր գումարի հիման վրա հաշվարկված աջակցության չափը գերազանցի դիմելու օրվա դրությամբ վարկի մնացորդային մայր գումարին.
2) Նոր լրացվող՝ 27-րդ կետի 5-րդ ենթակետով սահմանվում է երեխայի ծննդյան աջակցության ծրագրի շրջանակներում միաժամանակ մեկից ավելի երեխա ծնվելու դեպքում աջակցության հաշվարկման մեխանիզմը։ Այս փոփոխության արդյունքում պետական բյուջեի ծախսերը կարող են ավելանալ մինչև 2%-ով, քանի որ համաձայն վիճակագրության, 1 տարվա ընթացքում միաժամանակ մեկից ավելի երեխա ունեցած շահառուների թիվը կազմում է 5, ինչն առավելագույն հաշվարկով կազմում է 10 մլն դրամ։ Լրացուցիչ ֆինանսավորման անհրաժեշտություն առաջանալու պարագայում, այդ միջոցները նախատեսվում է ապահովել 2021 թվականի օգոստոսի 12-ի թիվ 1319–Ն որոշմամբ  վերաբաշխված ռեսուրսների հաշվին։ 
Միաժամանակ, ՀՀ կառավարության 2020 թվականի հուլիսի 9-ի N 1167-Լ որոշման հավելվածի.
1) Նոր լրացվող՝ 5-րդ կետի 7-րդ ենթակետով կարգավորվում են այն դեպքերը, երբ ՀՀ կառավարության 2021 թվականի հուլիսի 15-ի N 1134-Լ որոշման 1-ին կետի 2-րդ ենթակետով սահմանված փոփոխության արդյունքում շահառուն կարող էր ընդգրկվել երեխայի ծննդյան աջակցության ծրագրի շրջանակներում, քանի որ դիմելու օրվա դրությամբ կատարել էր 12 ամիս հիփոթեքային վարկի մարումներ, սակայն չի ընդգրկվել ծրագրում, քանի որ լրացել է երեխայի մեկ տարին։ Խնդիրը պայմանավորված է նրանով, որ 12 ամիս հիփոթեքային վարկի մարումներ ունենալու պայմանի վերաբերյալ փոփոխությունն ընդունվել է 2021 թվականի հուլիսի 15-ին, իսկ հանրային իրազեկման աշխատանքներն իրականացվել են 2021 թվականի հուլիսի 20-ին և դրանից հետո, ինչի արդյունքում երեխայի ծննդյան աջակցության ծրագրի շրջանակներում 2020 թվականի հուլիս ամսին ծնված երեխաների ծնողները չեն կարողացել դիմել մինչև երեխայի 1 տարին լրանալը։  Այս փոփոխության արդյունքում պետական բյուջեի ծախսերը կարող են ավելանալ մինչև 1%-ով։ Լրացուցիչ ֆինանսավորման անհրաժեշտություն առաջանալու պարագայում, այդ միջոցները նախատեսվում է ապահովել 2021 թվականի օգոստոսի 12-ի թիվ 1319–Ն որոշմամբ  վերաբաշխված ռեսուրսների հաշվին։ 
2) Ձև N 1-ի 1-ին կետի 7-րդ ենթակետը համապատասխանեցվում է ՀՀ կառավարության 2021 թվականի հուլիսի 15-ի N 1134-Լ որոշման 1-ին կետի 1-ին ենթակետով սահմանված դրույթին, ըստ որի հանվել է այն պահանջը, որով միանվագ դրամական աջակցության ծրագրից օգտվելու դեպքում, շահառուն պետք է ձեռք բերվող անշարժ գույքի նկատմամբ սեփականության իրավունքը գրանցի իր անչափահաս բոլոր երեխաների անունով.
3)  Ձև N 2-ի 1-ին կետի 9-րդ ենթակետում առաջարկվող փոփոխությունը բխում է սույն հիմնավորման 2-րդ կետի 1-ին ենթակետով սահմանված դրույթից։  
4)  Ձև N 4-ում նոր լրացվող՝ 1-ին կետի 6-րդ ենթակետով հստակեցվում է, որ շահառուին կանխավճարի ապահովագրության ծրագրերում ընդգրկելու մասին որոշում ընդունվելու դեպքում, շահառուի կողմից հերթական տարեկան ապահովագրավճարի 10 տոկոսը վճարելուց հետո կազմակերպությունը լիազոր մարմնին է տրամադրում նաև պայմանագրով սահմանված՝ ապահովագրված հիփոթեքային պարտավորության չափը, ապահովագրավճարի դրույքաչափը, տարեկան ապահովագրական վճարի չափը, քանի որ այդ տվյալները յուրաքանչյուր հաջորդ տարի փոփոխվում են։
3. Իրավական ակտի կիրառման դեպքում ակնկալվող արդյունքը 
Նախագիծն ընդունվելու դեպքում կպարզեցվեն երեխա ունեցող ընտանիքների բնակարանային ապահովության պետական աջակցության ծրագրերի իրականացման ընթացակարգերը և պայմանները՝ հաշվի առնելով իրավակիրառական պրակտիկան։
4. Տեղեկանք
«Հայաստանի Հանրապետության կառավարության 2020 թվականի մայիսի 14-ի N 968-Լ և 2020 թվականի հուլիսի 9-ի N 1167-Լ որոշումներում լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծի ընդունումից հետո այլ իրավական ակտերի ընդունման անհրաժեշտություն չի առաջանա, իսկ ՀՀ 2021 թվականի պետական բյուջեի ծախսերը և եկամուտները չեն ավելանա։
5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը բխում է ՀՀ կառավարության 2021-2026թթ. ծրագրի 4-րդ կետի 1-ին ենթակետի 2-րդ պարբերությունից, այն է՝ շարունակաբար աշխատանքներ են իրականացվելու՝ վերանայելու և զարգացնելու արդեն մեկնարկած ժողովրդագրական իրավիճակի բարելավմանն ուղղված ծրագրերը՝ հատուկ ուշադրություն դարձնելով երեխաներ ունեցող ընտանիքների բնակապահովման միջոցառումներին:

